
Útdráttur 
Skipulag heimila getur sagt okkur mikið til um eðli mannlegra samskipta á ólíkum 

tímum. Það getur haft gífurleg áhrif á daglegt líf okkar og er í stöðugri þróun en 

áhrifavaldar eru margir og breytilegir svo sem fjölskyldumynstur, matarvenjur, 

tækniþróun og fleira.  Á fimmta áratug síðustu aldar var herbergjaskipan mjög ólík 

því sem nú tíðkast, svefnherbergi voru lítil og eldhúsið einnig minna og aðskilið frá 

stórum samliggjandi stofum en langur gangur í miðjunni. Algengt hefur verið að 

íbúðum af þessu tagi hafi verið breytt af nútímafjölskyldum, eldhús færð til og 

svefnherbergi stækkuð en áhugavert er að skoða hvaða áhrif það hefur á 

nútímafjölskyldulíf að búa í íbúð eftir skipulagi sem teiknað var fyrir fjölskyldu 

fimmta áratugarins. Hvar eru kjarnarými þeirrar fjölskylda? Til að fá svar við 

spurningu minni tók ég viðtöl við tvær fjölskyldur sem búa í íbúðum sem byggðar 

voru á þessum tíma, önnur í óbreyttri íbúð en í íbúð hinnar fjölskyldunnar er búið að 

færa eldhúsið í aðra stofana. Auk þess hafði eigið heimili í huga en sú íbúð er frá 

sama tíma og óbreytt. Í ritgerðinni er farið stuttlega yfir þróun íbúðargerða svo sem 

uppruna gangaíbúða, fúnkjónalismann, áhrif Frankfurt eldhússins og leiðina að opnun 

rýma. Að því loknu er viðmælendur og íbúðirnar kynntar til sögunnar með stuttum 

lýsingum á fjölskyldunum og teikningum af íbúðunum tveimur ásamt mínu eigin 

heimili. Því næst er rýnt í svör viðmælenda með áhrif á fjölskyldulíf og kjarnarými í 

brennidepli. Erfitt er að komast að skýrri og hnitmiðaðri niðurstöðu um áhrif og stöðu 

kjarnarýma en þó er augljóst að skipulag heimila hefur áhrif á samskipti og mikilvægt 

að vandað sé til verka við hönnun þeirra.  

	  Inngangur 
 

„Venjulegustu hlutir innihalda hina dýpstu leyndardóma“1 sagði breski arkitektinn og 

sagnfræðingurinn Robin Evans. Skipulag heimila getur sagt okkur mikið um eðli 

mannlegra samskipta á ólíkum tímum t.d. hvort þörf er á næði eða flækjustig 

samskipta megi vera meira. Innra skipulag heimila getur haft gífurleg áhrif á daglegt 

líf okkar og er í stöðugri þróun en áhrifavaldar eru margir og breytilegir. 

Fjölskyldumynstur, matarvenjur, byggingarefni og tækniþróun eru meðal þeirra þátta 

sem hafa áhrif á gerð heimilum okkar. Öll höfum við þörf til að búa okkur heimili og 

þráin eftir skjóli, þægindum og sjálfstæði sem heimilið getur veitt okkur er okkur 

flestum kunnug.2 En heimili okkar er ekki aðeins skjól frá umheiminum heldur einnig 

afar gildishlaðinn staður í lífi okkar. Franski heimspekingurinn Gaston Bachelard 

hafði áhugaverðar hugmyndir um heimilið sem hann lýsti í bók sinni The Poetics of 

Space frá 1958. Sér í lagi er það æskuheimilið sem vekur með okkur minningar og 

getur verið innblástur drauma. Heimilið er staður dagdrauma og þar sem skoðanir 

okkar mótast og þróast.3  

 Hús eru byggð á hinum ýmsu tímum og stór hluti fólks á heimili sem hannað 

hefur verið fyrir gjörólíkar aðstæður og annað samskiptamynstur en nú er í gildi. Á 

undanförnum árum hefur eldhúsið gegnt sífellt stærra hlutverki innan heimilisins og 

skipulag þess tekið miklum breytingum samfara því. Stór svefnherbergi og alrými þar 

sem stofa, borðstofa og eldhús renna saman í eitt hafa verið áberandi á síðustu árum. 

Á fimmta áratugi síðustu aldar var herbergjaskipan mjög ólík því sem nú tíðkast. 

Svefnherbergi voru lítil og eldhúsið einnig minna og aðskilið frá stórum samliggjandi 

stofum en langur gangur í miðjunni. Algengt hefur verið að íbúðum af þessu tagi hafi 

verið breytt af nútímafjölskyldum, eldhús færð til og svefnherbergi stækkuð en 

áhugavert er að skoða hvaða áhrif það hefur á nútímafjölskyldulíf að búa í íbúð eftir 

skipulagi sem teiknað var fyrir fjölskyldu fimmta áratugarins. Þungamiðja heimilisins 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Robin Evans, Translations from Drawings to Buildings and Other Essays, The MIT    
Press, Cambridge, án útgáfuárs. bls. 56. Þýtt af höfundi, upprunalegur texti: „Ordinary things contain 
the deepest mysteries.“ 
2	  Sama heimild, bls 56.	  
3 Gaston Bachelard, „Poetics of Space (Extract)“, Rethinking Architecture: A Reader in Cultural 
Theory, Neil Leach ritstýrði, Routledge, án útgáfustaðar, 1997, bls. 88.  

hjá þeirri fjölskyldu var yfirleitt í borðstofunni en í dag er álit flestra að eldhúsið sé 

hjarta nútímaheimilisins. Er kjarni heimilis fjölskyldu sem býr í íbúð eftir gömlu 

skipulagi þá enn í borðstofunni eða safnast hún saman í örlitlu eldhúsinu? 

 Til að svara spurningu minni tók ég viðtöl við tvær fjölskyldur sem báðar búa 

í íbúðum sem teiknaðar voru um miðbik fimmta áratugarins. Önnur fjölskyldan býr í 

óbreyttri íbúð en eldhús hinnar fjölskyldunnar hefur verið fært úr litlu skoti í 

norðaustur horni íbúðarinnar yfir í borðstofuna í suðvestri, samliggjandi stofunni. 

Aðalinnblástur ritgerðar minnar er þó líklega eigið heimili sem er af sömu 

íbúðartegund, þar sem ég hef búið frá 17 ára aldri með foreldrum mínum og tveimur 

systkinum. Hér á eftir mun ég kynna örfá hugtök, fara stuttlega yfir sögu 

nútímaheimilisins ásamt því að fara yfir niðurstöður mínar úr viðtölunum tveimur. 

Staður, rými og kjarni 
 

„Við lifum í rými. ... Á staðnum erum við örugg, í rýminu frjáls: Okkur þykir vænt um 
hið fyrra en þráum það seinna.“ 4 

 

Í bókinni Space and Place fjallar landfræðingurinn Yi-Fu Tuan um samband staðs og 

rýmis. Í rými getum við hreyft okkur en þegar við stöðvum verður til staður.5 Rýmið 

verður til með hreyfingunni og hreyfingarnar beinast í áttir staðanna sem við hreyfum 

okkur á milli. Staðir verða til í rými og rými eru staðir uppákoma. Þegar rými verða 

okkur vel kunnug breytast þau í stað. Rými er eitthvað sem við veitum í raun ekki 

mikla athygli en getur þó fyrir öðrum túlkast sem staður. Staðir hafa gildi og eru oft 

þar sem líffræðilegum þörfum okkar er fullnægt, svo sem svefni, hungri, þorsta og 

öryggistilfinningu.6  

 Ida Winther segir, í grein sinni „Kids Room as Plus Territory“,  heimilið vera 

blönda rýmis, staða og andrúmslofts.7 Öll rými heimilisins eru að vissu leyti staðir en 

þeir staðir sem ég kalla kjarna eða kjarnarými hafa enn meiri þýðingu en aðrir staðir 

heimilisins. Kjarnarými hafa sérstakan sess í lífi okkar, þau eru staðir minninga, 

andrúmslofts, samveru, notkunar og upplifunar. Staðir sem örva öll skilningarvit. 

Rými þessara staða geta verið af öllum stærðum og gerðum en hér á eftir mun ég 

fjalla um staði þessara rýma og gildi þeirra á heimilum viðmælenda minna.  

 

 

Frá stássstofu til opinna rýma 
 

Íbúðartegundin sem ég tók til skoðunar gengur oft undir nafninu gangaíbúð en 

fyrirkomulagi hennar er þannig háttað að út frá anddyri liggur gangur og þaðan er 

gengið inn í önnur rými íbúðarinnar. Í elstu gerðum þeirra snúa luggar frá stofu 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
4 Yi-Fu Tuan, Space and Place: The Perspective of Experiance, The University of Minnesota gaf út, 
Minneapolis, 1977, bls 3. Þýtt af höfundi, upprunalegur texti: „We live in space ... Place is security, 
space is freedom: We are attached to the one and long for the other.“ 
5 Yi-Fu Tuan, Space and Place, bls 4. 
6 Sama heimild. 
7 Ida Wentzel Winther „Kids Room as Plus Territory“ í Interacçôtes, 2. tölublað, 26. september 2006 
bls. 12. 

yfirleitt út að götu og lítið tillit var tekið til sólargangs við hönnun þeirra. Fyrir tíma 

gangsins voru heimili yfirleitt samansafn herbergja og inngangar úr einu herbergi í 

annað oft margir. Samskipti heimilismanna gátu því verið mjög flókið þar sem fara 

þurfti í gegnum eitt eða fleiri herbergi á leið sinni um heimilið. Í þeim herberjum gat 

ýmislegt farið fram sem í dag myndi krefjast algjörs næðis. Robin Evans segir í bók 

sinni Translations from Drawings to Buildings and Other Essays að á þessum tímum 

hafi verið litið á líkamann á annan hátt en nú er gert. Hann var fyrst og fremst 

persónan sem í honum bjó og samvera mjög æskileg. Seinna hafi þetta viðhorf breyst 

og líkaminn varð aðeins skip hugans, sem geymdi persónuna, og næði varð 

mikilvægara.8 Þetta viðhorf breytti hugmyndum manna um skipulag heimila sem og 

annarra húsakynna. Gangurinn kom fyrst til sögunnar á Englandi á 17. öld þar sem 

hann var notaður á herragörðum til að skilja þjónustufólk frá aðlinum. Hann var þó 

ekki eina aðkoma inn í aðrar vistarverur heimilisins á þessum tíma heldur ætlaður 

fyrir aðgengi þjónustufólks. Rými aðalsins voru enn röð herbergja. Smám saman jókst 

vægi einkalífins og á 19. öld varð gangurinn aðaltenging milli rýma í öllu húsnæði, 

hvort sem það voru íbúðarhús, stór sem lítil, skrifstofuhúsnæði eða annað.9 

 Heimili viðmælenda minna eru bæði staðsett í vesturbæ Reykjavíkur sem 

byggðist upp á árunum 1940-50 og er að mestu teiknaður eftir skipulagsfræðum 

Guðmundar Hannessonar, læknis. Í Morgunblaðinu í mars 2001 birtist grein Péturs H. 

Ármannssonar „Er til íslensk þéttbýlishefð?“  þar sem hann segir frá framlagi 

Guðmundar til skipulagsmála í Reykjavík. Guðmundur var mikill áhugamaður um 

skipulagsmál og þá sérstaklega út frá heilbrigðissjónarmiðum en árið 1916 gaf hann 

út bókina Um skipulag bæja þar sem fjallað er um skipulagsmál á Íslandi í fyrsta sinn. 

Í bókinni kynnti Guðmundur framsæknar hugmyndir sínar sem voru sérstaklega 

aðlagaðar íslenskum aðstæðum. Helsta nýjungin voru reglur hans um húsaskipan með 

tilliti til sólaráttar. Óháð stöðu húsa mót götu væri stærstur hluti óbyggðar lóðar 

sólarmegin við húsið auk þess sem hann varaði við því að húsin væru of há. Reglan 

var tekin upp í Reykjavík á þriðja áratuginum í skipulagningu nýrra hverfa og hafði 

mikil áhrif á útlit bæjarins fram yfir seinni heimstyrjöld.10 Húsin í Melahverfinu í 

Vesturbænum eru tvílyft og standa sunnan megin götunnar þétt upp að gangstéttinni 

og hafa góðan bakgarð en norðan megin standa húsin fjær götunni með framgarði. 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
8 Robin Evans, Translations from Drawings to Buildings and Other Essays, bls. 88. 
9 Robin Evans, Translations from Drawings to Buildings and Other Essays, bls. 70-77. 
10 Pétur H. Ármannsson, „Er til íslensk þéttbýlishefð?“, í Morgunblaðinu, 3. mars 2001, sótt 20. 
desember 2012, http://www.mbl.is/greinasafn/grein/592249/. 

Með þessum hætti njóta allar íbúðir nægrar birtu til suðurs. Íbúðirnar sem ég tók 

skoðunar eru því ólíkar hefðbundnum gangaíbúðum að því leyti að tekið var tillit til 

sólargangs en það var einnig eitt af helstu einkennum fúnksjónalismans, stefnu sem 

hafði mikil áhrif á húsagerð í Reykjavík.   

 

Fúnksjónalisminn og Frankfurt eldhúsið 
Eftir fyrri heimstyrjöld varð allsráðandi í hönnun og byggingarlist í Evrópu stefna 

sem nefnist módernismi en hún einkenndist af hreinum formum, skrautleysi og 

hreinskilningslegri notkun efna. Á fyrstu árum 20. aldar áttu Íslendingar aðeins einn 

löggildan arkitekt, Guðjón Samúelsson, en um 1930 komu nokkrir íslenskir arkitektar 

heim úr námi sem allir aðhylltust hugmyndafræði norrænnar útfærslu módernismans 

sem kölluð er fúnksjónalismi. Þessir arkitektar, Gunnlaugur Halldórsson, Einar 

Sveinsson og fleiri, höfðu gífurleg áhrif á áframhaldandi uppbyggingu borgarinnar og 

fyrstu íslensku fúnkíshúsin litu dagsins ljós. Húsin báru flest ytri einkenni fúnkíshúsa 

í Evrópu, þökin flöt, horngluggar, sléttir skrautlausir veggfletir og ósamhverf 

gluggaskipan. Innra skipulag húsanna var hinsvegar með hefðbundnu sniði 

gangaíbúða og það var ekki fyrr en eftir stríð að hugmyndir um opið skipulag og flæði 

náðu fótfestu á Íslandi. Hin flötu þök voru þó fljótt látin víkja fyrir bárujárnsklæddum, 

lágreistum valmaþökum vegna tæknilegra vandamála og til aðlögunar að íslensku 

veðurfari. Einnig komu viðargluggar í stað járnglugga.11 
 

 

 

 

 

 

 

 

 

 

 

 

 

Mynd 1: Dæmi um húsagerð og götumynd í Vesturbænum. 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
11 Pétur H. Ármannsson, „Íslensk húsagerð á tuttugustu öld - yfirlit“, Íslensk byggingarlist, 
Arkitektaskólinn í Árósum gaf út, án útgáfustaðar, 1996. bls 44-45. 

 Fúnkíshús af þessari gerð eru dæmigerð fyrir byggð í Vesturbænum hvort sem 

það eru blokkaríbúðir eða tvílyftar hæðir og innra skipulag er í flestum tilfellum með 

svipuðu móti. Stofur snúa yfirleitt út að garðinum til suðurs og njóta þannig mestu 

birtunnar en eldhúsið er staðsett í norðri. Svefnherbergi í þessum íbúðum eru flest lítil 

og engin sérstök regla var á staðsetningu þeirra heldur farið eftir hentugleika hverju 

sinni. Eldhúsin eins og áður sagði snúa yfirleitt mót norðri. Ástæða þess er aðallega sú 

að þar var kaldasti staður hússins en húsin voru byggð áður en kæliskápar urðu eins 

algengir og síðar varð. Það leið þó ekki á löngu að kæliskápar voru komnir inn á svo 

til hvert heimili og farið var að ræða hvort ekki væri heppilegra að eldhúsið, þar sem 

húsmóðirin eyddi bróðurparti dagsins, væri staðsett þannig að það nyti betur sólar.12 

Mikið var lagt upp úr því að auðvelt væri að halda eldhúsinu hreinu og spor 

húsmóðurinnar ekki gerð fleiri en nauðsyn krafði. 13 

 Upphaf litla eldhússins sem tengd eru við þessa húsagerð má rekja til hins 

svokallaða Frankfurt eldhúss. Á vefsíðunni Counter Space: Design + The Modern 

Kitchen er fjallað um hönnun og þróun þess. Í kjölfar fyrri heimstyrjaldarinnar varð 

mikil fólksfjölgun í þýskum borgum og í kringum árið 1920 var húsnæðisskortur 

orðinn viðvarandi. Byggja þurfti fjölda íbúða á viðráðanlegu verði þar sem þægindi 

voru látin víkja fyrir skilvirkni. Brugðið var á það ráð að setja saman hóp arkitekta til 

að teikna nýjar íbúðir og kallaðist sá hópur Hin nýja Frankfurt. Grete Schütte-

Lihotzky var meðal arkitekta þessa hóps og er þekktust fyrir hönnun sína á eldhúsi 

íbúðanna eða Frankfurt eldhússins. Frankfurt eldhúsið byggir fyrst og fremst á 

hugmyndum um hönnun vinnustaða og framleiðslurýma í stað þessa að vera hugsað 

sem hluti af heimili og mikil áhersla lögð á hreinlæti og vinnuflæði.14 Hilde Heynen 

og Anke Van Gaudenberg, sem einnig fjalla um Frankfurt eldhúsið í greininni „The 

rational Kitchen In The Interwar Period In Belginum“, segja að Schütte-Lihotzky hafi  

með hönnun eldhússins viljað gera húsmæðrum kleift að spara peninga, tíma og erfiði 

við heimilisstörfin svo að þær gætu einbeitt sér frekar að öðrum þarfari verkefnum í 

þágu samfélagsins, þar á meðal jafnréttisbaráttu.15 Eldhúsið var sniðið að þörfum 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
12 Helgi Hallgrímsson, „Eldhúsinnréttingar“, Íslensk íbúðarhús, Almenna bókafélagið gaf út, án 
útgáfustaðar, 1959, bls. 124. 
13 Sama heimild, bls. 158. 
14	  Counter Space: Design + The Modern Kitchen, The Museum of Modern Art, án  
ártals, sótt 1. janúar 2013, 
http://www.moma.org/interactives/exhibitions/2010/counter_space/the_frankfurt_kitchen. 
15 Hilde Heynen og Anke Van Gaudenberg, „The Rational Kitchen In The Interwar Period In 
Belginum: Discourses and Realities“ í Home Cultures. 1. árgangur, 1. tölublað, 2004 bls. 25. 

húsmæðra og ekki var gert ráð fyrir aðstoð, börnum eða annarri „truflun“. Hún 

viðurkenndi þó síðar að sjálf hefði hún í raun enga reynslu haft af heimilisstörfum. 16 

Áætlað er að um tíu þúsund eldhús af þessu tagi hafi verið sett upp í fjölbýlishúsum í 

Frankfurt og í bók Arndísar S. Árnadóttur Nútímaheimilið í mótun kemur fram að 

Frankfurt eldhúsið hafi verið ein áhrifamesta fyrirmynd á skipulagi eldhúsa í Evrópu 

fram að seinni heimstyrjöld.17   
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

Mynd 2: Frankfurt eldhúsið. 
 

Borðkrókurinn 
Fljótlega eftir síðari heimstyrjöld var farið að gefa eldhúsinu aukið rými í nýjum 

húsum og oftast var gert ráð fyrir borðkrók.18 Margar fjölskyldur fluttu því borðhald 

sitt úr borðstofunni og yfir í eldhúsið en talið er að fram að þessu hafi verið litið á 

borðstofuna sem þungamiðju heimilisins, burtséð frá efnahagi.19 Borðkrókurinn kom 

þó ekki í stað borðstofunnar en áfram var gert ráð fyrir henni þó oftast væri hún ekki 

notuð nema til hátíðarbrigða. Húsgagnaarkitektinn Helgi Hallgrímsson skrifaði kafla 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
 16 Counter Space: Design + The Modern Kitchen, The Museum of Modern Art, án  
ártals, sótt 1. janúar 2013. 
17	  Arndís S. Árnadóttir, Nútímaheimilið í mótun: fagurbætur, fúnksjónalismi og norræn áhrif á íslenska 
hönnun 1900-1970, Háskólaútgáfan gaf út, Reykjavík, 2011, bls 192. 
18	  Sama heimild, bls 192.	  
19Arndís S. Árnadóttir, Nútímaheimilið í mótun, bls 100. 

um eldhúsinnréttingar í bókinni Íslensk íbúðarhús frá árinu 1959 og fjallaði örstutt um 

borðkrókinn:  

 
„Um borðkrókinn eru talsvert skiptar skoðanir. Það er samt sem áður staðreynd, að í 
flestum nýrri húsum er gert ráð fyrir honum í eldhúsinu. Sennilega er það oftast 
húsbóndinn sem hefur horn í síðu borðkróksins, finnst heldur þröngt um sig þar og 
matarilmurinn óþarflega mikill. En almennt munu húsmæðurnar ekki vilja án hans vera, 
það léttir þeim störfin að þurfa ekki að dúka borð í borðstofunni, og vel munu þær kunna 
að meta það, að geta gefið börnunum að borða á notalegum stað við hliðina á sér í 
eldhúsinu, þegar þau koma úr skólanum, oft sitt á hverjum tíma.“20 

 

Borðkrókurinn virðist því hafa verið ósk frá húsmóðurinni sem eyddi öllum stundum í 

eldhúsinu. Með borðkróknum varð aðstaða eldhússins mun félagslegri og auðveldaði 

barnauppeldi.  

 
 

Opnun og sameining rýma 
Á sjöunda áratuginum urðu miklar breytingar á hugmyndum um innra skipulag 

heimila en félagslegir og tæknilegir þættir skiptu þar sköpum. Nýjungar í húsagerð 

höfðu það í för með sér að horfið var frá skiptingu íbúða í minni rými, flöturinn 

opnaður upp og rýmin látin flæða sín á milli. Rennihurðar, skápasamstæður og 

arinveggir komu síðan í stað massívra innveggja til að afmarka rýmin.21 

 Verkaskipting innan heimilisins breyttist einnig á þessum tíma í kjölfar 

jafnréttisbaráttunnar og konur flykktust út á vinnumarkaðinn. Eldhúsið var ekki 

lengur umráðasvæði húsmóðurinnar heldur komu fleiri að heimilisverkunum. 

Eldhúsið var þá yfirleitt haft í miðju íbúðarinnar og í nánum tengslum við stofu og 

borðstofu og gerði heimilsfólki þannig kleift að fylgjast betur hvert með öðru. 

Tilkoma sjónvarpsins sem og hugmyndir um vaxandi sjálfstæði einstaklingsins höfðu 

einnig gríðarleg áhrif á heimilislífið og skipulag íbúða. Barnaherbergi voru oftast höfð 

lítil en kröfur voru miklar um að hver heimilismaður ætti sitt athvarf og gæti hagað 

sínu daglega lífi óháð öðrum. 22  

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
20 Helgi Hallgrímsson, „Eldhúsinnréttingar“, bls. 131. 
21	  Pétur H. Ármannsson, Heimili og húsagerð 1967-1987, Almenna bókafélagið, Reykjavík, 1987, bls. 
114.	  
22 Pétur H. Ármannsson, Heimili og húsagerð 1967-1987, bls. 115. 

Mynd 3: Dæmi um íbúð þar sem eldhús, borðstofa og stofa renna saman í eitt. 

 
 

 Í nýrri húsum hefur sérhæfing herbergja aukist gríðarlega auk þess sem stærð 

og lögun rýma er sniðin að hlutverki þeirra. Mismunandi athafnir, svo sem 

sjónvapsáhorf og lestur bóka, eiga sér oft sín eigin rými þó þær krefjist svipaðra 

húsgagna. Með aukinni sérhæfingu er sveigjanleiki til breytinga hinsvegar 

takmarkaður, enda ekki hægt að breyta notkun herbergja eins og áður þegar auðvelt 

var að breyta stofu í herbergi og öfugt. Skilveggir milli barnaherbergja voru þó hafðir 

úr léttum efnum svo auðvelt væri að gera tvö lítil rými að einu stóru.23 

 

	  
	  
	  
	  
	  
	  
	  
	  
	  
	  
	  
	  
	  

	  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
23	  Pétur H. Ármannsson, Heimili og húsagerð 1967 - 1987, bls. 115.	  

Íbúðir og viðmælendur 
 

Þar sem ekki hefur verið mikið fjallað um áhrif þess á nútímafjölskyldu að búa á 

heimili eftir eldra skipulagi ákvað ég að taka viðtöl við fólk sem býr við þessar 

aðstæður. Ég tók viðtöl við tvær fjölskyldur sem báðar búa í tvílyftum íbúðarhúsum í 

Vesturbænum. Íbúð fyrri fjölskyldunnar sem ég heimsótti er að mestu leyti óbreytt en 

í íbúð þeirrar seinni hefur eldhúsið verið fært í aðra stofuna og barnaherbergi komið 

fyrir þar sem eldhúsið var áður. Að öðru leyti er skipulag þeirra svipað og húsin 

byggð á sama tíma. Mér fannst afar mikilvægt til að tala við raunverulegar fjölskyldur 

á raunverulegum heimilum og komast nær þeirra upplifun en þá koma oft fram atriði 

sem annars væri ómögulegt væri að gera sér í hugarlund. 

 Markmið viðtalanna var að skoða áhrif hins eldra skipulags á íbúana sem þar 

búa í dag en margt hefur breyst síðan húsnæðið var tekið í notkun. Einnig fannst mér 

áhugavert að sjá hversu vel gefur tekist til að aðlaga íbúðir af þessari gerð að breyttum 

aðstæðum. Skilgreiningar viðmælenda minna á því hvað fólst í gamla skipulaginu 

voru skýrar; gangur, lítið eldhús, stássstofa, lítið barnaherbergi og lokuð rými voru 

meðal svaranna sem ég fékk. Þegar ég spurði um áhrif þess að búa í þessu skipulagi, 

breyttu eða óbreyttu, voru svörin ekki eins skýr og líklegt að þeir hafi ekki hugsað 

mikið út í þau atriði. Fjölskyldurnar heimsótti ég tvisvar með nokkurra vikna millibili.  

 Bragi, tónlistarkennari og Stefanía, lögfræðingur, búa ásamt þremur börnum, 

Kristínu Jónu 20 ára, Vilborgu 16 ára og Óskari 14 ára, á efri sérhæð og risi. Afi 

Stefaníu teiknaði og byggði húsið árið 1945 og í byrjun búskapar síns bjuggu þau 

Stefanía og Bragi í risinu en fluttu sig niður á hæðina fyrir um 15 árum síðan. Risið 

tóku þau svo aftur í notkun árið 2004 og þar hafa dætur þeirra tvær herbergi, bað og 

litla sjónvarpsaðstöðu en þar er einnig eldhús sem er sjaldan notað. Á hæðinni er 

stofa, borðstofa, eldhús, baðherbergi, vinnuherbergi, hjónaherbergi og svefnherbergi 

Óskars. Fjölskyldan tók afar vel á móti mér og Bragi og Stefanía spjölluðu við mig 

bæði tvö og svöruðu spurningum mínum.  

Teikning 1: Grunnmynd af íbúð Stefaníu og Braga. 

 

Hrefna og Geir eru nýlega flutt inn í umrædda íbúð en þau búa á neðri sérhæð í 

samhverfu tvíbýlisparhúsi. Hrefna er viðskiptafræðingur og Geir verkfræðingur,  

saman eiga þau tvær dætur, þær Örnu 8 ára og Freyju 5 ára. Húsið teiknað af 

Erlendssyni, byggt árið 1944, en íbúðin samanstendur af eldhúsi, stofu, tveimur 

barnaherbergjum, hjónaherbergi og baði.  

 

 

 

 

 

 

 
 

 

 

 

 

 

 

Teikning 2: Grunnmynd af íbúð Hrefnu og Geirs fyrir breytingar. 

Fyrri eigendur færðu eldhúsið sem áður var í öðru barnaherberginu inn í borðstofuna. 

Hrefna og Geir tóku komu minni mjög vel og Hrefna svaraði spurningum mínum af 

áhuga á meðan Geir sá um að koma dætrunum í háttinn.  

 

 

 

 

 

 

 

 

 
 

 

 

 

Teikning 3: Grunnmynd af íbúð Hrefnu og Geirs eftir breytingar. 

 

Til hliðsjónar hafði ég eigið heimili þar sem ég hef búið síðastliðin 10 ár en það 

svipar mjög til íbúðar Braga og Stefaníu. Stofurnar eru að vísu þrjár og eldhúsið ögn 

minna.  

 

 

 

 

 

 

 

 

 

 

 

 
Teikning 4: Grunnmynd af eigin heimili. 

Ég hafði aldrei áður tekið viðtöl af þessu tagi og reynslan því engin en ég tók 

framförum með hverri heimsókn. Viðtöl af þessu tagi eru kölluð hálfstöðluð viðtöl þar 

sem ég leiddi viðmælendur mína með nokkrum spurningum og ákveðið þema í huga 

en reyndi þó af fremsta megni að leyfa þeim að tjá sig án truflunar.24 Viðtölin við 

Braga og Stefaníu tók ég við þau bæði í einu sem hafði eflaust einhver áhrif á svör 

þeirra. Hrefnu talaði ég við eina en eldri dóttirin, Arna, átti til að vilja koma sínu 

sjónarhorni á framfæri sem ég hafði mjög gaman af.  

 

 

 

Kjarnarými og áhrif 
Eldhúsið 
Áhugi manna á eldhúsinu og gildi þess hefur aukist sífellt á síðastliðnum árum og er 

álit margra að þar sé kjarna heimilisins að finna. Menn eru í óða önn að opna rými, 

brjóta veggi og gera eldhúsið að aðalatriði heimilisins auk þess sem stássstofum 

gangaíbúða, sem breytt hefur verið í eldhús, fer sífellt fjölgandi. En hvað gerist í þeim 

gömlu íbúðunum sem ekki hefur verið breytt? Safnast fjölskyldan öll saman og treður 

sér í litla eldhúsið? Eða er kjarna heimilisins annars staðar að finna hjá þessum 

fjölskyldum? Ég var einnig spennt að vita hversu vel tækist að nútímavæða þessa 

íbúðategund með tilfæringu eldhússins.  

 Sjálf hef ég óralengi velt því fyrir mér á eigin heimili, þar sem lengi stóð til að 

færa eldhúsið, hvaða áhrif það hefði á fjölskyldulífið að búa við svo lítið eldhús sem 

ekki hefði tengingu við nein önnur rými heimilisins. Bragi og Stefanía höfðu einnig 

skoðað stækkun eldhússins en þó ekki með því að færa það yfir í aðra stofuna heldur 

stækkun inn í aðliggjandi vinnuherbergi. Bragi, sem einnig er húsasmiður að mennt, 

hafði þó ekki fundið góða lausn á þeirri  útfærslu þar sem mikilvægar pípur liggja í 

gegnum vegginn sem skilur rýmin tvö að. Hrefna og Geir stóðu ekki sjálf í 

breytingunum sem gerðar voru á þeirra íbúð heldur voru það fyrri eigendur en Hrefna 

var þó viss um að breytingarnar hefðu haft úrslitaáhrif á það að þau keyptu íbúðina og 

gat ekki getað hugsað sér að búa í íbúð með agnarlitlu eldhúsi sem ekki væri í 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
24 Steinar Kvale, „Glossary“, Doing Interviews: The SAGE Qualitative Research Kit, Uwe Flick 
ritstýrði, SAGE Publications gaf út, án útgáfustaðar, 2010, bls. 149. 	  

tengslum við önnur helstu samverurými heimilisins. Nútímafólk kýs yfirleitt stærri 

eldhús og lítur oft á lítil eldhús sem galla en hefur það ekki einhverja kosti? 

 Hreinlæti var einn af útgangspunktum hönnunar litla eldhússins og mér þótti 

því áhugavert að heyra hvað viðmælendur mínir hefðu að segja um uppvask og þrif í 

eldhúsinu. Þó svo að auðveld þrif hefðu verið höfð að leiðarljósi í eldhúsi fimmta 

áratugarins þá eru þau frekar lokuð og ekki endilega á vegi manna um heimilið svo 

uppvaskið er ekki stöðugt að minna á sig. Í eldhúsi sem er búið að færa inn í stofu er 

hinsvegar erfiðara að horfa fram hjá óhreinum diskum og ég spurði Hrefnu hvort það 

hefði áhrif á umgengni í eldhúsinu: 

 
„Já, já ég held það, góður punktur. Maður reynir líka til dæmis þegar maður er að elda að 
ganga svolítið meira frá jafnóðum, til þess að það verði einhvern veginn ekki allt í drasli 
þegar maður er að borða. Ég held að ég sé alla veganna alltaf með það bak við eyrað, og 
líka bara að ganga alltaf strax frá.“25 
 

Bragi og Stefanía virtust aftur á móti ögn rólegri yfir uppvaskinu. Þau ganga þó alltaf 

fljótlega frá eftir kvöldmatinn en Bragi sagði það ekki vera mikið stress þegar gestir 

væru í mat: 
„Ja sko, ef það er veisla, ef við bjóðum fólki í mat, þá tökum við yfirleitt, þá borðum við 
kannski hérna inni (borstofunni) þá förum við yfirleitt bara með þetta hérna inn í eldhús 
og látum það bara vera þar og erum svo bara hérna. Það er eiginlega bara alltaf, við 
göngum yfirleitt ekki frá bara strax eftir matinn þá þegar það eru gestir, okkur finnst það 
bara þægilegt.“26 

 
 

 

 

 

 

 

 

 

 

 

 

 

 
 

Mynd 4: Eldhús Braga og Stefaníu. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
25 Viðtal 4 (18. desember). Viðtal höfundar við Hrefnu, bls. 1. 
26 Viðtal 3 (12. desember). Viðtal höfundar við Braga og Stefaníu, bls. 6.	  

Annað sem mér fannst áhugavert að skoða var verkaskipting heimilanna tveggja og 

hvort munur væri þar á milli. Litla eldhúsið var einungis hannað fyrir húsmóðurina og 

ekki gert ráð fyrir að fleiri tækju þátt við eldamennskuna. Nú lifum við hinsvegar á 

öðrum tímum og algengt er að hjón hjálpist að í eldhúsinu og börnin hafa oft skyldum 

að gegna við húsverkin. Ég spurði Braga og Stefaníu um fyrirkomulag eldhúsverka á 

þeirra heimili og sögðust þau yfirleitt vera tvö í eldhúsinu en smæð þess hefði eflaust 

áhrif á hjálp barnanna í eldhúsinu. Stefanía komst svo að orði: 
 

„Já það verður rosa þröngt ef það eru margir, en einhvern veginn þegar maður er að gera 
eitthvað sem að, eins og þetta að baka smákökur, sem allir vilja taka þátt í en það er 
stundum sko að til dæmis krakkarnir vilja, eða eru tilbúin að vera eitthvað að hjálpa til þá 
svolítið ýtir maður þeim frá, af því að plássið er lítið, ég geri þá kannski meira sjálf.“27 

 

Þarna má þó geta sér til um að staðsetning hafi einnig áhrif því eins og með uppvaskið 

þá er auðvelt að gleyma og leiða eldhúsið hjá sér. Það hefur án efa áhrif á mínu eigin 

heimili þar sem auðvelt er að sitja inni í stofu eftir matinn og gleyma því að móðir 

mín stendur ein við uppvaskið. Staðsetningin hefur einnig þau áhrif að það er erfiðara 

að eiga samskipti við aðra fjölskyldumeðlimi á meðan eldhúsverkunum stendur. Bragi 

og Stefanía sögðu hróp og köll á milli eldhússins og annarra rýma væru ekki mjög 

algeng og Stefanía benti einnig á að lætin sem fylgdu eldhússtörfunum hefðu oft 

einangrandi áhrif.28 Að mínu mati getur einangrunin og smæðin þó einnig haft jákvæð 

áhrif. Yfirleitt eru fáir að vinna í eldhúsinu hverju sinni og aðrir heimilismenn verða 

lítið varir við það sem þar fer fram nema lætin séu þeim mun meiri. Samskipti þeirra 

sem sinna eldhúsverkunum geta því að sumu leyti orðið innilegri. Að vaska upp eða 

elda mat tekur ákveðinn tíma og samskiptin verða annars eðlis en þegar setið er inni í 

stofu. Hið sama gildir um hin frægu eldhúspartý í minni og lokuðum eldhúsum. Í 

opnum eldhúsum verður ekki sami aðskilnaður og í eldhúspartýjum lokaða eldhússins 

þar sem skemmtilegustu samræðurnar eiga sér oft stað. Fólk hittist á leið sinni að ná í 

drykkjarföng eða annað og fær í leiðinni örlítið næði en þó aldrei að vita hvort einhver 

bætist við hópinn eða aðrir heltist úr lestinni.  

 Í eldhúsi Braga og Stefaníu er ekki beinlínis borðkrókur en þó pláss fyrir 

eldhúsborð á milli innréttinganna og þar borðar fjölskyldan yfirleitt saman á kvöldin. 

Borðstofan er á hinn bóginn notuð við hátíðlegri tilefni og þegar gestir koma í mat.29 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
27	  Sama heimild, bls. 1. 
28 Viðtal 3 (12. desember). Viðtal höfundar við Braga og Stefaníu, bls. 2. 
29 Viðtal 1 (12. nóvember 2012). Viðtal höfundar við Braga og Stefaníu, bls. 2.  

Hún nýtist þó einnig sem vinnusvæði fyrir Stefaníu og börnin. Börnin eiga það til að 

læra við eldhúsborðið og einnig er það notað við matseld þar sem borðpláss er ekki 

mikið í eldhúsinu að öðru leyti. Bragi og Stefanía segja skipulag eldhússins ekki 

sérlega þægilegt. Þó eldhúsborðið komi sér vel þá er það oft fyrir og því þarf að hnika 

til í hvert skipti sem uppþvottavélin er opnuð.30 Um innréttinguna sagði Bragi með 

jákvæðum róm: 
 

„Það er einhvernveginn þannig að maður bara býr sér til einhverja tækni sko í 
plássleysinu. Maður bara einhvern veginn, já þeir sem koma og eru að elda eða gera 
eitthvað þeir vita ekkert hvar þeir eiga að setja, hvar get ég sett frá mér eða hvernig get ég 
gert þetta í svona litlu plássi með allt þetta fólk.“31 

 

Hrefna sagðist aftur á móti vera afar ánægð með innréttinguna í eldhúsi þeirra Geirs. 

Hún sér yfirleitt ein um eldamennskuna en Geir sér um að ganga frá eftir matinn. 

Dætur þeirra sem eru nokkuð yngri en börn Braga og Stefaníu hjálpa stundum til 

þegar matseldin vekur áhuga þeirra.32 Fjölskyldan borðar saman við borðstofuborðið í 

eldhúsinu og eyðir þar mestum tíma sínum saman innan heimilisins. Hrefna sagðist 

afar ánægð með opna eldhúsið og sagði m.a.:  

 
„Mér finnst þetta mjög gott. Við erum öll svona svolítið náttúrlega með nefið ofan í hvað 
hinir eru að gera en mér finnst það bara mjög gott.“33 
 
 
 
 
 
 
 
 
 
 
 
 
 
 
 
 
 
 
 

 
 

Mynd 5: Eldhús Hrefnu og Geirs. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
30 Viðtal 3 (12. desember 2012). Viðtal höfundar við Braga og Stefaníu, bls. 5. 
31 Sama heimild, bls. 5. 
32 Viðtal 4 (18. desember 2012). Viðtal höfundar við Hrefnu, bls 1-2. 
33 Viðtal 2 (13. nóvember 2012). Viðtal höfundar við Hrefnu, bls. 5. 

Þröskuldar 

Þó svo að búið sé að færa eldhúsið á heimili Hrefnu og Geirs er ekki hægt að segja að 

íbúð þeirra sé mjög opin enda tilfærsla eldhússins eina breytingin frá fyrra skipulagi. Í 

íbúðum með nýrra skipulagi og opnu rými milli eldhúss og stofu er yfirleitt ekki gert 

ráð fyrir því að hægt sé að loka á milli eldhúss og stofu en Hrefna og fjölskylda eru 

afar ánægð með þann möguleika og nýta sér hann mikið.  

 
,, ... stundum eru vinkonur mínar bara í hádegismat hérna á laugardegi eða eitthvað, og þá 
sitjum við oftast bara hér eiginlega allan tíma, erum með krakka kannski sem eru hérna 
inni, inni í stofu sem sagt og við getum lokað á milli, það getur verið mjög þægilegt ef 
maður vill fá svona næði í að tala saman.“34  

 

Arna eldri dóttir Hrefnu og Geirs var einnig afar fegin því að geta stundum lokað á 

fullorðna fólkið:  

 
„En líka þegar Heimir og þau eru að gista þá eruð þið stundum líka þarna eitthvað að tala 
saman þegar við erum að horfa og þá finnst okkur óþægilegt þegar þið eruð að tala.“35	  

 

Hurðir eru á öllum rýmum íbúðarnnar og því auðvelt að loka sig af en það er eitt af 

því sem Stefanía taldi upp sem helsta kost gamla skipulagsins:  

 
„Ég held að það sé meira þetta hvort að, hvort að, ef maður sko kýs hvort að maður getur 
þá einhverstaðar haft næði. Held að það sé kannski svolítið, sem ég held að gæti reynt á 
hvernig skipulagið er. Hvað það eru margir á heimilinu, og þetta hvort það er hægt að 
leita fram þar sem fólk er saman og líka draga sig út úr og vera út af fyrir sig “36  

 

Þau hafa að vísu tekið niður hurðir á stofunni, borðstofunni og eldhúsinu en Stefanía 

sagði að það kæmi fyrir að hún sæi eftir því og að stundum langaði hana gjarnan til að 

loka að sér í eldhúsinu, bæði til að hafa betra næði og einnig til að ónáða ekki aðra 

heimilismenn þegar eldhússtörfin væru hávaðasöm.37 Það virðist flestum mikilvægt 

að komast í næði frá öðrum heimilismönnum og þó Hrefna teldi nándina sem fylgir 

opna eldhúsinu afar jákvæða þá sagði hún möguleikann á að loka afar mikilvægan 

fyrir samvistina þegar mikið væri um að vera.38 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
34 Viðtal 2 (13. nóvember 2012). Viðtal höfundar við Hrefnu, bls. 2. 
35 Viðtal 4 (18. desember 2012). Viðtal höfundar við Hrefnu, bls. 3. 
36 Viðtal 1 (12. nóvember 2012). Viðtal höfundar við Braga og Stefaníu, bls. 5. 
37 Viðtal 3 (12. desember 2012). Viðtal höfundar við Braga og Stefaníu, bls. 2. 
38 Viðtal 4 (18. desember 2012). Viðtal höfundar við Hrefnu, bls. 3.	  

Mynd 6: Þröskuldur milli eldhúss og stofu í íbúð Hrefnu og Geirs. 39 

 

Gangurinn 
Eitt helsta einkenni íbúðanna er eins og fyrr segir gangurinn. Upphaflegri teikningu af 

íbúð Stefaníu og Braga var þó ekki nákvæmlega fylgt eftir þegar húsið var byggt en 

afi Stefaníu sem byggði húsið ákvað að sneiða af herberginu milli svefnherbergisins 

og eldhússins til að auka rými gangsins. Stefanía sagði þetta eflaust hafa verið góða 

ákvörðun hjá afa sínum og er ánægð með fyrirkomulag gangsins. Þar hafa þau gott 

pláss fyrir símastól og bókahillur og fleira. Í stað þess að vera einskis nýtt rými verður 

gangurinn að sæmilega vistlegum stað. 

 

 

 

 

 

 
  

 

  

 

 

 

 

Mynd 7: Gangur Braga og Stefaníu. 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
39 Algengt er að orðið þröskuldur sé notað í arkitektúr sem tákn fyrir skil eða skipti milli rýma, hvort 
sem þau eru sýnileg eða ekki. 

 Gangurinn í íbúð Hrefnu og Geirs er mjög ólíkur gangi Stefaníu og Braga og 

mætti í raun frekar kalla hol. Veggpláss er lítið og rýmið er því nokkuð tómlegt. Hann 

nýtist svo til einungis sem tenging á milli annarra herbergja íbúðarinnar og því ekki 

hægt að segja að hann gefi tilfinningu af stað eins og gangurinn hjá Stefaníu og 

Braga. Dæturnar tvær, Arna og Freyja, leika sér þó mikið á ganginunum sérstaklega 

ef þær fá vinkonur í heimsókn. Því mætti að vissu leyti segja að gangurinn væri þeirra 

staður og þær hafa að öllum líkindum aðra tilfinningu fyrir honum en fullorðna fólkið 

og líta frekar á hann sem stað en ónýtt rými. 

 

 

 

 

 

 

 

 

 

 

 

 
Mynd 8: Gangur Hrefnu og Geirs. 

 

Stofur 
Borðstofur íbúða viðmælenda minna, sem og á mínu eigin heimili, eru allar þrjár afar 

ólíkar. Borðstofa Braga og Stefaníu er sjaldan notuð til borðhalds þar sem þau borða 

sínar helstu máltíðir við eldhúsborðið en er í staðinn er yfirleitt notuð til vinnu eða 

lærdóms.40 Borðstofa og eldhús Hrefnu og Geirs eru hinsvegar eitt og sama rýmið og 

þau hafa ekki annað borð af svipuðu tagi á heimilinu. Þar hefur fjölskyldan bæði 

matar- og vinnuaðstöðu og eyða að sögn Hrefnu mestum tíma sínum á heimilinu í 

beinum tengslum við bæði eldhús og stofu.41 Á mínu heimili skipar borðstofan á hinn 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
40 Viðtal 1 (12. nóvember 2012). Viðtal höfundar við Braga og Stefaníu, bls. 9. 
41 Viðtal 2 (13. nóvember 2012). Viðtal höfundar við Hrefnu, bls. 1.	  

bóginn eflaust ennþá svipaðan sess og hjá fjölskyldu fimmta áratugarins. Hún er 

staðsett mitt á milli tveggja stofa og þar er eina borðhaldsaðstaða fjölskyldunnnar þar 

sem ekki er pláss fyrir matarborð í eldhúsinu. Borðið er fyrir miðju stofunnar og er 

þungamiðja heimilisins.  

 

 

 
 

 

 

 

 

 

 

 

 

 

 

 

 

Mynd 9. Borðstofan heima hjá mér. 
 

 Setustofurnar á heimili mínu eru tvær, hvor sínu megin við borðstofuna. Í 

minni stofunni, vestanmegin borðstofunnar, er sjónvarp fjölskyldunnar, tölva og 

hornsófi og þar eyðum við að öllum líkindum mestum tíma okkar innan heimilisins. 

Austan megin er stærri stofan og stærsta rými íbúðarinnar og þá stofu mætti eflaust 

líkja við stássstofu fyrri tíma. Þar söfnumst við saman við hátíðleg tækifæri og þegar 

gesti ber að garði en þeim sem koma oftar í heimsókn er frekar boðið í 

sjónvarpsstofuna. Á heimilum viðmælenda minna var hinsvegar aðeins um eina 

setustofu að ræða og var hún meðal uppáhalds rýma þeirra allra. Þar safnast 

fjölskyldurnar helst saman til að horfa á sjónvarpið og föst hefð er hjá Braga og 

Stefaníu að borða saman pitsu í stofunni á föstudögum yfir sjónvarpinu.42 Sjónvarpið 

er líklega mikilvægur þáttur þegar kemur að notkun setustofa. Flest eyðum við hluta 

dagsins í sjónvarpsáhorf þó tölvan njóti sífellt meiri vinsælda og rými sjónvarpsins, 

hvort sem það er í setustofunni eða haft í sér stofu, hefur því óhjákvæmilega mikið 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
42	  Viðtal 1 (12. nóvember 2012). Viðtal höfundar við Braga og Stefaníu, bls. 4.	  

vægi á flestum nútímaheimilum. Sjónvarpsleysi stærri stofunnar á mínu heimli hefur 

það í för með sér að hún er afar illa nýtt en oft er þröngt á þingi í sjónvarpsstofunni. 

Stássstofan hefur aftur á móti þann kost að þær stundir sem hún nýtist verða afar 

hátíðlegar og sérstakar. Sífellt algengara er að börn og unglingar kjósi fremur að horfa 

á þætti og kvikmyndir einir í tölvum sínum og ekki víst hversu lengi sjónvarpið muni 

hafa það vægi sem það hefur í dag.  

 

 

 

 

 

 

 

 

 

 

 

 
 
 

Mynd 10: Stofa Hrefnu og Geirs. 
 
 

 

 
 

 

 

 
 
 
 
 
 
 
 
 
 

Mynd 11. Stofa Braga og Stefaníu 

Niðurstöður 

 
Þó svo að viðtölin hafi vissulega verið áhugaverð og fært mig nær viðfangsefninu er 

erfitt að komast að skýrri niðurstöðu varðandi spurningar mínar um stöðu kjarna 

heimilisins í þessum íbúðargerðum. Hann virðist vera nokkuð fljótandi og 

mismunandi eftir ólíkum skeiðum í lífi fólks, aldri barna o.s.frv.. n 

 Í íbúð Hrefnu og Geirs finnst mér kjarninn ögn skýrari en í hinum íbúðunum. 

Sameiginlegu rýmin, eldhúsið og stofan, eru samliggjandi og þar á fjölskyldan sínar 

helstu samverustundir. Það á einnig við á mínu heimili þar sem borðstofan og 

sjóvarpsstofan liggja saman en smæð og staða eldhúsins hefur þó slítandi áhrif. Hjá 

Braga og Stefaníu eru mest notuðu rýmin, eldhúsið og stofan, hvort sínum megin í 

íbúðinni og samband þessara rýma lítið en þó það hafi ekki truflað fjölskylduna mikið 

tel ég mikilvægt upp á styrk kjarnans í heild að kjarnarýmin liggi saman. Til að rými 

innan heimilis geti talist hluti af kjarna þess þarf það að vera þar sem fólk hittist oft og 

gerir eitthvað saman í hversdagsleikanum, hvort sem það er að elda, spjalla, borða eða 

horfa saman á sjónvarpið. Það þurfa ekki allir að vera að gera það sama en meira máli 

skiptir er að fólk sé saman og þannig fá rýmin sérstakt vægi en húsgögn og tæki hafa 

þar mikið að segja, svo sem sjónvarp eða borðstofuborð. Það getur þó skapað spennu 

þegar fjölskyldan er mikið saman og hefur ekki tækifæri til að komast í næði nema 

mögulega í svefnherbergjum sínum, sérstaklega þegar börnin eru orðin stálpuð. Því tel 

ég það mikinn kost við gamla skipulagið að þó hægt sé að tengja saman eldhús og 

önnur samverurými þá eru burðareiginleikar hússins þannig að augljósir þröskuldar 

milli rýma eru til staðar og auðvelt að gera ráð fyrir hurðum á milli. Lykt, hávaði og 

annað sem fylgir eldhússtörfum voru kvillar sem mér datt í hug að gætu fylgt opna 

eldhúsinu en þeir virtust ekki fara í taugarnar á Hrefnu og fjölskyldu. Tækni 

eldhústækja fer þó stöðugt fram, svo sem lyktgleypandi háfar og hljóðlátar hrærivélar,  

sem gæti þar haft áhrif sem og möguleikar til lokunar. Einnig er líklegt að fjölskyldur 

sem búa í opnu skipulagi læri að umgangast hvert annað af meiri þolinmæði og 

skilningi.  

 Eftir rannsóknir mínar á viðfangsefninu er ég þó fullviss um að skipulag 

heimila hafi vissulega áhrif á samskipti íbúa. Fróðlegt væri að skoða einnig áhrif þess 

að búa í skipulagi sem er alveg opið en svo virðist sem við séum í vissum skilningi að 

færast aftur til skipulags herbergjaklasanna sem var ríkjandi fyrir tíma gangsins og 

áherslur á næði að minnka. Flest okkar eru svo heppin geta valið okkur heimili úr 

einhverju úrvali hvort sem við erum að kaupa eða leigja og mikilvægt að við getum 

haft úrvalið sem fjölbreyttast svo allar tegundir fjölskyldna og einstaklinga geti fundið 

heimili sem hentar í hvaða hverfi sem það kýs. Því er afar mikilvægt að arkitektar 

sinni hlutverki sínu og hafi í huga fyrir hverja verið sé að hanna og á hvaða 

forsendum. 

 

 

  

Reykjavík 14. janúar 2013. 

Teikning 2: Einar Erlendsson, Grenimelur 24, bygginganefndarteikningar, 1944, 
Skjalasafn Reykjavíkurborgar, teiknað upp af höfundi ritgerðar. 
 
Teikning 3: Einar Erlendsson, Grenimelur 4, bygginganefndarteikningar, 1944, 
Skjalasafn Reykjavíkurborgar, teiknað upp af höfundi ritgerðar eftir breytingum sem 
gerðar hafa verið. 
  
Teikning 4: Þórir Skaprhéðinsson, Grenimelur 6, bygginganefndarteikningar, 1945, 
Skjalasafn Reykjavíkurborgar, teiknað upp af höfundi ritgerðar.  
 
 


